
Cymdeithas Genedlaethol ar gyfer Plant Galluog mewn Addysg
Astudiaeth Achos – Bywyd ar ôl y Wobr Her.

Crynodeb – Mae’r astudiaeth achos hon yn amlinellu sut y gwnaeth ysgol gyfun yng nghymoedd y De ennill y Wobr Her a sut y mae’n bwrw ei darpariaeth i Blant Mwy Galluog a Thalentog ymlaen.

Cefndir yr ysgol.

Mae Ysgol Gyfun Treorci yn ysgol fawr sy’n ganolog i’r gymuned. Mae oddeutu 1550 o ddisgyblion yn mynychu’r ysgol ac mae 21.3% ohonynt yn cael cinio ysgol am ddim. Ceir adran AAA a cheir oddeutu 200 o ddisgyblion ar y gofrestr Mynediad a Chynhwysiant, gyda’u hanghenion yn amrywiol iawn. Ar hyn o bryd ceir oddeutu 360 o ddisgyblion ar y gofrestr Mwy Galluog a Thalentog.
Mae’r canlyniadau TGAU yn dda iawn. Y llynedd, enillodd 72% o’r disgyblion 5 A*-C yn yr arholiadau TGAU. O safbwynt Safon Uwch, ceir hanes tebyg gyda chyfradd basio o 100% a chafodd 78% o’r disgyblion raddau A-C.
Mae dros dri chant o ddisgyblion yn mynychu’r 6ed dosbarth ffyniannus sy’n cynnwys amrywiol gyrsiau academaidd a galwedigaethol.

Pam y penderfynodd yr ysgol fynd am y Wobr Her?

Roedd llawer o arferion da eisoes yn mynd rhagddynt yn yr ysgol a theimlwyd y byddai gweithio tuag at ennill y Wobr Her yn gyfle gwych i atgyfnerthu a chydnabod hyn.  

Mewn ysgol lle ceir amrywiaeth cyfoethog o ddoniau a gallu mae’n hanfodol bod unrhyw bolisi neu ymarfer sy’n ymwneud â phlant Mwy Galluog a Thalentog yn gynhwysol i’r holl ddisgyblion. Teimlwyd bod y deg elfen yn y Wobr Her yn bellgyrhaeddol ac y byddent yn fesur rhagorol o ba mor effeithiol yr oedd pob disgybl yn cael ei herio. 

Yr allwedd i lwyddo i ennill y Wobr Her oedd cael cefnogaeth lwyr yr Uwch Dîm Rheoli. Mewn unrhyw ysgol, ond yn enwedig mewn ysgol o faint Ysgol Gyfun Treorci, byddai wedi bod yn amhosibl bwrw’r cynllun ymlaen heb eu cefnogaeth lwyr.
Roedd hefyd yn hanfodol sefydlu dull ysgol gyfan gyda phob aelod o staff yn gefnogol. Bu i nifer o gyfarfodydd staff wedi’u neilltuo ar gyfer MGTh ynghyd ag archwiliad o’r ddarpariaeth gan ddefnyddio’r Fframwaith helpu i sefydlu dull ysgol gyfan.
Cymerodd ddwy flynedd i baratoi’r portffolio i’w gyflwyno. Penderfynu pa ddarnau o dystiolaeth i’w cynnwys a pha rai i’w hepgor oedd yr her fwyaf. Gwireddwyd yr her hon ar y diwrnod cyn-asesu gan fod gennym eisoes dystiolaeth a oedd yn gysylltiedig â’r meysydd i’w gwella a restrwyd, ond ein bod wedi penderfynu’i hepgor. 

Roedd yn ddiwrnod balch iawn i bawb a oedd yn gysylltiedig ag Ysgol Gyfun Treorci pan gyhoeddwyd ein bod wedi ennill y Wobr Her (Medi 2007).

Adborth o’r Diwrnod Asesu.

Cryfderau:

· Holl ethos yr ysgol. Ceir awyrgylch cadarnhaol iawn, sy’n gogwyddo at y gwaith.

· Yn y gwersi a arsylwyd, roedd y disgyblion yn cael eu herio ac roedd y disgwyliadau o’r staff a’r disgyblion yn uchel. Arsylwyd enghreifftiau o arferion ardderchog.
· Roedd ymddygiad disgyblion yn wych gan gynnwys eu symudiad o amgylch tir yr ysgol.

· Roedd yr holl gyfweliadau a gynhaliwyd yn ystod y dydd (h.y. disgyblion, staff, rhieni, llywodraethwyr) yn portreadu’r ysgol mewn ffordd bositif iawn, gyda materion MGTh yn rhan gwbl annatod o strwythur yr ysgol.

· Yn ystod y cyfweliadau â’r disgyblion, roedd yn amlwg bod y disgyblion yn gwerthfawrogi’r ysgol a’r cyfleoedd a gânt. Roedd ymadroddion fel ‘mae’r athrawon yn gwneud eu gorau glas i’m helpu’ a ‘rwy’n falch o fod yn rhan o’r ysgol’ i’w clywed yn aml.
· Roedd dyfnder ac ansawdd y dystiolaeth yn y portffolio i gefnogi’r diwrnod asesu’n ardderchog.
Meysydd i’w datblygu:

· Dywedodd NACE Cymru fod angen dull mwy cyson ar gyfer gosod, cyflwyno a monitro’r ddarpariaeth MGTh ar draws holl adrannau’r ysgol.

· Mae angen datblygu ansawdd yr adborth yn llyfrau’r disgyblion. Dylai tasgau uwch MGTh fod â’r prif gryfderau a’r meysydd i’w datblygu/ targedau wedi’u hamlinellu’n glir arnynt. Dylai adrannau ddadansoddi’r modd y maent yn marcio tasgau uwch MGTh a rhannu arferion da ar draws yr adran.
· Cynnal yr arferion da sydd eisoes i’w gweld yn yr ysgol ac adeiladu arnynt.
Y dyfodol.

Mae ennill y Wobr Her yn arwain at ymdeimlad braf o gyflawniad ac roedd yr adborth a gafwyd yn gadarnhaol iawn. Er hynny, roedd ethos cryf yr ysgol o ganolbwyntio ar waith yn golygu, cyn gynted ag yr enillwyd y Wobr, y dechreuodd y sialens newydd o fwrw’r ddarpariaeth yn ei blaen.
Ers ennill y Wobr yn 2007 sefydlwyd y cynlluniau canlynol;

· Gwahoddwyd aelodau staff dethol i ymuno â grŵp MGTh. Bob blwyddyn mae’r aelodau’n newid ac mae’r grŵp yn gweithio ar faterion MGTh.

· Bu’r grŵp MGTh yn arsylwi mewn dosbarthiadau gan roi adborth i’r rheini y’u harsylwyd mewn cyfarfodydd adrannol. Bu hyn o gymorth i fynd i’r afael ag un o’r pwyntiau i’w datblygu a gododd o’r Diwrnod Asesu.

· Cymerodd Ysgol Gyfun Treorci ran mewn treial gan NACE ar gyfer cyfrwng arsylwi gwersi newydd – roedd hwn yn gyfle da i arsylwi gwersi o safbwynt yr asesydd.

· Cynhaliodd cydgysylltydd MGTh adolygiadau o’r llyfrau ar draws pob grŵp blwyddyn. Rhannwyd y canfyddiadau mewn cyfarfod o’r UDRh a chyfarfod o’r Penaethiaid Adran.
· Cyflwynwyd y polisi marcio ‘2 seren a dymuniad’. Roedd hyn o ganlyniad uniongyrchol i ganfyddiadau’r adolygiadau o’r llyfrau ac mae wedi arwain at ddull mwy cyson o roi adborth ysgrifenedig i ddisgyblion. (Dyma un o’r pwyntiau i’w datblygu a amlinellwyd gan NACE)

· Sefydlwyd system fel bod Penaethiaid Dysgu a Sgiliau yn cynnal adolygiadau o lyfrau MGTh bob tymor er mwyn sicrhau y rhoddir adborth o ansawdd da. Os ceir adborth anfoddhaol, mae peirianweithiau wedi’u sefydlu i ddelio â’r mater.
· Mae adran MGTh wedi’i datblygu ar wefan yr ysgol fel y gall y staff gael cyngor ar arferion da a gwybodaeth o fath arall sy’n ymwneud â MGTh.

· Mae’r digwyddiad ddwywaith y flwyddyn o ddiweddaru’r gofrestr MGTh yn awr yn digwydd yn ystod dyddiau HMS a chyfarfodydd adrannol er mwyn sicrhau bod gan y staff amser digonol i drafod unrhyw faterion sy’n codi. Mae’r amserlenni ar gyfer diweddaru’r gofrestr hefyd wedi’u rhoi ar galendr yr ysgol ac mae hyn wedi codi proffil y gofrestr.

· Hysbysir rhieni drwy lythyr os rhoddir eu plentyn ar y gofrestr MGTh. Hysbysir rhieni o unrhyw newidiadau sy’n digwydd, er enghraifft os daw eu plentyn oddi ar y gofrestr mewn unrhyw faes pwnc.

· Mae’n hanfodol bod pob disgybl yn cael eu meithrin a’u helpu i gyrraedd eu potensial. Yn aml, pan ystyrir bod disgyblion yn MGTh tybir eu bod yn gallu bod yn drefnus ac yn llawn cymhelliant heb ddim cefnogaeth ychwanegol. Er hynny, gall y disgybl mwyaf galluog wynebu sialensiau ac adegau pan mae arnynt angen cefnogaeth. Am y rheswm hwn, rydym wedi creu system tynnu enwau tri cham. Bu i’r grŵp MGTh wneud rhestr o feini prawf y mae’r staff yn awr yn ei defnyddio i gefnogi’u cais i dynnu enw disgybl oddi ar y gofrestr. Yna aiff y disgyblion ar gofrestr gysgodol ochr yn ochr â’r meini prawf tynnu enw a ddewiswyd a chânt eu mentora i weld a allant unwaith eto fynd yn ôl ar y gofrestr ar gyfer y pwnc hwnnw.
· Yn ystod un sesiwn wyll bu’r staff yn gweithio mewn grwpiau i drafod amrywiol faterion MGTh. Mae cyfleoedd o’r fath yn werthfawr dros ben i fwrw’r ddarpariaeth ymlaen gan eu bod yn rhoi cyfle i rannu syniadau. Mae sesiynau o’r fath hefyd yn helpu i gynyddu ymwybyddiaeth o MGTh a’i gadw ym mlaen meddwl pawb.
· Rydym hefyd yn rhannu’r arferion da yn yr awdurdod lleol ac mewn rhannau eraill o Gymru.

Y Sialensiau a’r Gwobrwyon.

Y prif sialensiau yw monitro’r ddarpariaeth ar draws y meysydd pwnc a’r cyfnodau allweddol mewn ysgol fawr. Gall penderfynu sut orau i gyflwyno gwybodaeth i rieni hefyd fod yn anodd. Mae’n hanfodol sefydlu dull cyson a hyderus o ganfod disgyblion MGTh er mwyn sicrhau bod rhieni’n cael y wybodaeth gywir. Weithiau, y disgybl MGTh sy’n wynebu un o’r prif sialensiau gan nad yw am gael ei weld yn MGTh rhag ofn iddo wynebu agwedd negyddol oddi wrth ei gyd-ddisgyblion. Yn Ysgol Gyfun Treorci, rydym wedi sicrhau bod ein dull yn gynhwysol i bob disgybl, nid yw ein dull yn ymwneud â gwneud i ddisgyblion sefyll allan ond yn hytrach â chynnig iddynt y cyfleoedd i fynd ar drywydd eu doniau a’u diddordebau. Rydym hefyd yn teimlo’n gryf dros ddathlu pob cyflawniad gan bob plentyn ni waeth pa mor fychan yw.
Mae’r gwobrwyon, wrth gwrs, yn fwy na’r sialensiau dyddiol. Mae ennill y Wobr wedi codi proffil yr ysgol, wedi helpu i ddatblygu cysondeb ymarfer ac mae’n codi’r safonau i bawb. Mae’n ddathliad aruthrol o waith eithriadol y staff a’r disgyblion fel ei gilydd.
I gloi, yn Ysgol Gyfun Treorci, mae MGTh yn ddarpariaeth sy’n datblygu’n barhaus. Mae cynnal y momentwm yn anodd ond yn eithriadol o gyffrous – yn union yr hyn y ceisiwn ei greu i’n disgyblion!

Miss R E Lane.  Cydgysylltydd MGTh, Ysgol Gyfun Treorci, De Cymru.

